
 АКАДЕМИЈА ЗА СУДИИ И ЈАВНИ ОБВИНИТЕЛИ „ПАВЕЛ ШАТЕВ“ 

 
Врз основа на член 13, став 1, алинеја 1 и член 113, став 2 од Законот за Академијата за 

судии и јавни обвинители („Службен весник на Република Македонија“ бр.20/15, бр. 
192/15, бр. 231/15 и бр. 163/18), Управниот одбор на Академијата, на седницата одржана 
на 28.2.2023 година го донесе, следниот  

 
ПРАВИЛНИК ЗА ПРАКТИЦИРАЊЕ НА 

СУДИСКАТА/ЈАВНООБВИНИТЕЛСКАТА ФУНКЦИЈА 
 

ОПШТИ ОДРЕДБИ 
 

Член 1 
Слушателите кои по завршување на почетната обука се стекнале со статус кандидати за 

судии и јавни обвинители до изборот за судија или јавен обвинител практицирањето на 
судиската односно јавнообвинителската функција ке го вршат согласно со овој Правилник. 

 
Член 2 

По завршувањето на почетната обука и стекнувањето на статусот кандидат за судија или 
јавен обвинител до изборот за судија или јавен обвинител, Академијата го упатува кандидатот 
за судија, односно јавен обвинител во судот, односно јавното обвинителство каде што ја 
изведувал втората фаза од почетната обука заради практицирање на судиската или 
обвинителската функција. 

Кандидатите кои стекнале статус на судија или јавен обвинител, во зависност од 
содржината на практицирањето, функцијата ќе ја практицираат под менторство на судија, 
односно јавен обвинител кој ќе го определи Академијата за судии и јавни обвинители.  

 
Член 3 

Практицирањето на судската/ јавнообвинителската функција се изведува секој работен 
ден, со работно време од 8,30 до 16,30 часот и дневна пауза од 30 минути. 

 
МECТO НА ИЗВЕДУВАЊЕ НА ПРАКТИЦИРАЊЕТО 

 
Член 4 

Кандидатите за судии и јавни обвинители практицирањето ќе го вршат во 
првостепениот суд, односно основно јавно обвинителство каде што ја изведувале втората 
фаза од почетната обука, во зависност од тоа дали се стекнале со статус кандидат за судија 
или кандидат за јавен обвинител. 

 
СОДРЖИНА И ВРЕМЕТРАЕЊЕ НА ПРАКТИЦИРАЊЕТО 

 
Член 5 

Програмската содржина на практицирањето зависи од стекнатиот статус на кандидат за 
судија или јавен обвинител. 

 
Член 6 

Практицирањето на кандидатите за судии се одвива во различни оддели во судот, така 

што 2 (два) месеци, кандидатот практицирањето го врши во граѓански оддел, додека 2 (два 

месеци) во кривичен оддел.  

Практицирањето на кандидатот трае до неговиот избор за судија. 

Доколку кандидатот по завршување на практицирањето согласно став 1 од овој член, се 

уште не е избран за судија, практицирањето се повторува, но на кандидатот му се 

назначува друг судија под чие менторство ќе работи. 

  

Член 7 

Практицирањето на кандидатите за јавни обвинители се одвива во времетраење од 2 

(два) месеци во јавното обвинителство согласно член 2 од овој Правилник.  

Доколку кандидатот по завршување на практицирањето согласно став 1 од овој член, се 

уште не е избран за јавен обвинител, практицирањето се повторува, но кандидатот се 

упатува кај друг јавен обвинител под чие менторство ќе работи.  

 

Член 8 

Програмската содржина за практицирање на кандидатите за судии се состои од 

практицирање во граѓански оддел и практицирање во кривичен оддел според Програма за 

практицирање на судиската / јавнообвинителската функција. 

 

Член 9 

Програмската содржина за практицирање на кандидатите за јавни обвинители се состои во 

практицирање на јавнообвинителската функција според Програма за практицирање на 

судиската / јавнообвинителската функција. 

 

Член 10 

За време на практицирањето кандидатот за судија во зависност од одделот и видот на 

предметите, работи под менторство на судија распределен на таков вид предмети, кој го 

определува Академијата за судии и јавни обвинители.  

При определувањето на видот на предметите, судијата под чие менторство работи 

кандидатот е должен  истите да ги избира со единствена цел - квалитетно и ефикасно 

практицирање и обучување на кандидатот за судија кој согласно својот статус е потребно 

да извршува задачи на судија заради ефикасно преземање и понатамошно успешно 

извршување на судиската функција.  

 

Член 11 

За време на практицирањето кандидатот за јавен обвинител работи под менторство на 

јавен обвинител, кој го определува Академијата за судии и јавни обвинители. 

При определувањето на видот на предметите, јавниот обвинител под чие менторство 

работи кандидатот е должен  истите да ги избира со единствена цел - квалитетно и 

ефикасно практицирање и обучување на кандидатот за јавен обвинител кој согласно 

својот статус е потребно да извршува задачи на јавен обвинител заради ефикасно 

преземање и понатамошно успешно извршување на јавнообвинителската функција.  

 

Член 12 

Кандидатот за судија или јавен обвинител за време на практицирањето ги извршува 

работите доверени од судијата, односно јавниот обвинител под чие менторство го врши 

практицирањето и се во насока на квалитетно и ефикасно практицирање. 

Член 13 

Практицирањето на кандидатот за судија се реализира преку директно учество и 

практично воведување на кандидатот започнувајќи од начинот на работата на постоечкиот 

административен систем (АКМИС), испитување на обвинителни предлози, пристап до 

информации, организација на писмената работа, управувањето со тек на случаи што ги 

води судијата под чие менторство работи кандидатот, организација на судските расправи, 

анализа на случаите, план за превземање акции, изработување на судски одлуки, 

спроведување на судски расправи и ракодоводење со судница под супервизија на судијата 

под чие менторство го врши практицирањето, справување со инциденти за време на 

расправата, работа со сведоци и експерти, однос со странките на постапката и трети лица. 

Како дел од практицирањето на судиската функција, судијата под чие ментроство 

работи кандидатот, е должен со кандидатот да воспостави и одржува рамноправни и 

колегијални односи и редовно да одржува состаноци на кои ќе се овозможи размена на 

искуства и ќе се разговара за изнаоѓање правилни решенија во однос на случаите на кои се 

работи во моментот. 

 

Член 14 

Практицирањето на кандидатот за јавен обвинител се реализира преку директно 

учество и практично воведување на кандидатот започнувајќи од начинот на работата на 

постоечкиот административен систем, запознавање со процедурите за внатрешно 

циркулирање на предметите во јавните обвинителства, пристап до информации, 

организација на писмената работа, самостојно изготвување на јавнообвинителски одлуки 

под надзор на јавниот обвинител под чие менторство кандидатот го врши 

практицирањето, управувањето со тек на случаи што ги води јавниот обвинител под чие 

менторство работи кандидатот, присуство на испитување на осомничени и сведоци кај 

јавниот обвинител и на главна расправа, присуство на истражни дејства преземени од 

јавниот обвинител и преземање на истражни дејства под супервизија на јавниот обвинител 

под чие менторство кандидатот го врши практицирањето, сослушување на странки под 

супервизија на јавниот обвинител под чие менторство кандидатот го врши 

практицирањето, присуство и учество при спогодување. 

Како дел од практицирањето на јавнообвинителската функција, јавниот обвинител под 

чие ментроство работи кандидатот, е должен со кандидатот да воспостави и одржува 

рамноправни и колегијални односи и редовно да одржува состаноци на кои ќе се 

овозможи размена на искуства и ќе се разговара за изнаоѓање правилни решенија во однос 

на случаите на кои се работи во моментот. 

 

ПPABA И ОБВРСКИ НА КАНДИДАТИТЕ 

 

Член 15 

Кандидатот е должен најдоцна до 5-ти во тековниот месец, Академијата за судии и 

јавни обвинители, да достави извештај за извршените работи за претходниот месец, како и 

извештај за редовноста, кои покрај кандидатот, ги потпишува и судијата,  односно јавниот 

обвинител под чие менторство работи.  

 

Член 16 

За користењето денови од годишен одмор или во случаи на користење боледување од 

страна на кандидатот за време на практицирањето, кандидатот е должен да ја извести 

Академијата за судии и јавни обвинители. 

Член 17 

За кандидатот кој ќе конкурира на оглас за судија или јавен обвинител, судијата, 

односно јавниот обвинител под чие менторство работел, изготвува писмено мислење за 

успешноста на практицирањето и оспособеноста за извршување на функцијата судија, 

односно јавен обвинител и истата се доставува до Судскиот совет, односно Советот на 

јавни обвинители. 

 

Член 18 

За време на практицирањето на судиската, односно јавнообвинителската функција, 

кандидатите за судии, односно јавни обвинители, во однос на правата и обврските од 

работниот однос ги имаат сите права и обврски кои произлегуваат од  Договорот за 

вработување кој кандидатот го има склучено со Академијата, како и одредбите од Законот 

за работни односи, Законот за судска служба, Законот за јавно обвинителство      и Законот 

за Академијата за судии и јавни обвинители. 

 

Член 19 

Во случај судијата или јавниот обвинител под чие менторство кандидатот за 

судија/јавен обвинител го врши практицирањето, да биде избран на повисока функција во 

моментот на практицирањето или од било кои причини не е во можност да ја врши 

судиската/ јавнообвинителската функција, за истото се известува Академијата и 

кандидатот се упатува кај друг судија под чие менторство ќе го врши практицирањето. 

 

Член 20 

 Доколку практицирањето на кандидатот за судија/јавен обвинител не се спроведува во 

насока на квалитетно стекнување на вештини за извршување на судиската/јавно 

обвинителската функција, кандидатот може со образложено писмено барање да побара од 

претседателот на судот/јавниот обвинител на јавното обвинителство да му биде назначен 

друг судија/јавен обвинител под чие менторство ќе го реализира практицирањето.  

 

ПРЕОДНИ И ЗАВРШНИ ОДРЕДБИ 

 

Член 21 

Овој Правилник влегува во сила со денот на објавување во Службениот весник на 

Република Северна Македонија. 

 Со донесувањето на овој Правилник, престанува да важи Правилникот за 

практицирање на судиската/ јавнообвинителската функција бр. 02-427/9 од 21.12.2015 

година. 

Правилникот се објавува во „Службен весник на Република Северна Македонија“ и на 

веб-страницата  на Академијата.  

 

 

 

Академија за судии и јавни 

обвинители „Павел Шатев“ 

Бр. 02-130/8 

28 февруари 2023 година 

Претседател 

на Управен одбор, 

Скопје Бодан Лазаревски, с.р. 

 


